
Malariaren kontrako botika merkea, gertuago 

Genetikoki eraldatutako legami bat sortu dute, eta ugari eta merke ematen du botika egiteko lehengaia.

 
erredakzioa - DONOSTIA 

Artemisina da malariaren kontrako botikarik eraginkorrena. Txinako medikuntza tradizionalean hasi ziren erabiltzen, eta haren parekorik ez dute aurkitu oraindik. Gaitzaren aldaerarik erresistenteenetan ere, emaitza onak ematen ditu. Urria da, ordea, botika sortzeko substantzia landare baten hostoetatik erauzten da, eta botika sintetizatzeko prozesua, garestia. Horregatik, esperantza eragin du Ameriketako Estatu Batuetako hainbat ikertzailek Nature aldizkarian argitara eman duten albisteak: artemisina egiteko lehengaia ugari ematen duen legamia sortu dute. Aldaketa genetiko batzuk egin dituzte aurkikuntza gauzatzeko. 

Legamiari artemisinarentzako lehengaia ematen duen landarearen Artemisia annua hiru gene erantsi dizkiote. Aldaketa genetiko horren ondorioz, legamiak azido artesiminikoa sortzen du. Horrekin, adituen arabera, erraz eta azkar sortzen da artemisina. Ikerkuntza Kalifornian egin dute, Barkeleyko Unibertsitatean. 

«Terapia merkeagoak» lortzeko giltza 

Aurkikuntzak, ondo bidean, malariari aurre egiteko urrats erabakigarria ekar dezake. Izan ere, malaria herrialde behartsuetan dago zabalduta, batez ere. Horietan botika garestiak lortzea ezinezkoa da jende gehienarentzat, eta artemisina merkatzeak asko lagun dezake. 

«Etorkizunean, orain eskaintzen diren baino terapia merkeagoak eskaini ahal izango dira», jakinarazi du ikerketa zuzendu duen adituak, Jay Keaslingek. «Eta merkeagoa izateaz gain, prozesu honek badu beste abantaila bat; ez dago artemisina sortzeko landarearen uztan kalte egin dezaketen faktore politiko edo meteorologikoen eraginpean». 

Artemisia annua landarearen ekoizpenak dituen arazoak gogora ekarri dituzte adituek, aurkikuntzak ekar ditzakeen abantailak nabarmentzeko. Landareak urtebete behar izaten du hazteko, gero uzta bildu egin behar izaten da, eta, segidan, droga erauzi; baldintza oso bereziak bete behar izaten dira dena ondo ateratzeko. Horrek egin izan du orain artean artemisina urri eta garesti.Aurkikuntza egin duten ikertzaileek, etorkizunean, legamiarekin lortu dutena bakterioekin lortu nahi dute. Bakterioak legamia baino bizkorrago hazten dira, eta artemisina sortzeko prestatzen badituzte, botika sortzeko iturri oparoa eta bizkorra izan daitezkeela pentsatzen dute. 

Erresistentziak, kezka iturri 

Modu industrialean artemisina egiten hasteak esperantza dakar, baina kezka ere bai. Botikekiko erresistentziak oso erraz garatzen ditu malariak. Orain arte erresistentzia horiek gainditzea lortu duten sendagai bakarra artemisina izan da. Horrek egin du berezi, eta preziatu. 

Orain zabalkunde handia badu, ordea, artemisinaren aurkako erresistentziak ere agertuko diren susmoa dute ikertzaileek. Ikertzaileen arabera, aski da gaitzean mutazio bakar bat gertatzea, artemisinaren kontrako erresistentzia gauzatzeko. «Horrelakorik ez gertatzea espero dugu», azaldu du Londresko Medikuntza Tropikaleko Eskolako aditu David Warhustek. Baina, badaezpada ere, lanean tinko jarraitu behar dela gogorarazi du: «Botika berrien bila jarraitzea oso garrantzitsua da».Malariaren kontra ari diren irabazi asmorik gabeko erakundeek ere kezka agertu dute artemisinaren kontrako erresistentziak agertzeak ekar ditzakeen arriskuen inguruan. «Artemisina galtzea hondamendia litzateke gaitza jasaten dutenentzat», ohartarazi dute Genevan (Suitza) egoitza duen Malaria Venture erakundeko ordezkariek. 

Erresistentziak saihesteko modurik onena, artemisina, betiere, beste botika batzuekin hartzea dela gogorarazi dute. Eraginkortasunik handiena horrelaxe lortzen du. Eta erresistentzien kontrako babesa ere bai. 

Datua  500 

Gaitz larria da malaria, eta Afrikan dago zabalduta, batez ere. Urtean 500 milioi lagun kutsatzen ditu, eta, 1,5 milioi hil egiten dira. Gehienak ume txikiak izaten dira. Gaitzari buruzko zenbait jakingarri: 

Kutsatzea: Eltxo parasito baten bidez kutsatzen dira gizakiak malariarekin. Plasmodium eltxo emeek transmititzen dute gaitza. Gizakien artean ez da kutsatzen, soilik ama-umeen artean, baldin eta ama eri badago. 

Zabalkundea: OME Osasunaren Mundu Erakundearen arabera, malariaren mehatxupean zeuden 2004. urte amaieran mundu osoan 107 herrialde. Gaitza, bortitzena, Afrikan da, baina Asiako eta Hego Ameriketako zenbait lekutan ere agertzen da. Heriotzen %80 Saharaz hegoaldeko Afrikan gertatzen dira. 

Sintomak: Ohikoenak buruko min handiak, hotzikarak, sukarra, nekea eta eztula dira
